
'N Zezwii yiɛ ɔ -nʋa 'dɩ 'nyɛ nɩɩ: «Dlɩ nɩ tanyɩ 'yli klɛ -maa 
a nɩ 'tɛɛnɩ Lagɔ dlɩ, a nɩ 'tɛɛnɩɩ'ɛ dlɩ. -Mä na dɩba Lagɔ a 
mä'a, 'bhli a -bɛ -wʋ -mä. Zaa, n yɛɛ -mä a 'bhli 'wlu 
gïganɩɛ mö. Yɩ 'nɩ a -sɩbhä -wʋʋ, 'naa 'kanyɩ a sa'a 'dɩ 
'nyɛ. -Maa n -kä mö, n -kä a 'bhli 'wlu gïganɩ 'wëë, n 
yeanyɩ kie yi, n -nyɛ 
abhʋa 'kä mö, 
nzɩɩ 'na dɛ n 
-wʋä, 
a 'kä 
-lɛ 
-wʋmö.»



-Amö a -daayu Zaa, sɛ a ziɛ da'a 'zwɩ, -sɩbhä n 
zimöä 'zwɩ. 'Pɩwʋ mää Lagɔ 'kämanɩɛ, -mä -a 
-wʋnɩɛ 'gämö. Zezwii mö -a -glɛnɩɛ 'gämö

'wʋ zaa, swɩ 'naa -kanyɩ 
'kwädlɩ yɔwʋ 'kunɩ. 



Sɛ n bhïlaa Lagɔ 'a wɛlɩɩ 'n n yiɛ nɩkpabhë a 
'yila 'klʋ Zezwii a dɛ bhïla a za, gïnyɛlekpë
'käda -bhlʋ wa laa Patɩmɔsɩ 'klʋ, 

-mä wa 'zʋnɩɩɛ -jie 'mö. 



Wɛlɩɩ nʋä sa'a cuu, 'n Lagɔ 'a 'Wugɔmʋʋ -yiiɛ 
-gömö bhlinɩ. 'N n yiɛ -mä zlɩ 'mö 'nglɩmöklikpë
'ylɩmö, wa gïla 'mö. 



Lagɔ 'a -bhɛbhɛlii 'wuë, -mä ghäyɩ 'wʋ a -nɩɩ mi, mä’ä 
dʋdʋ 'wʋ a -nɩɩ mi, -mä gïnyɛ 'mö a -nɩɩ mi, 'n -mä
'kudu 'wʋ a -nɩɩ, yɩ 'wuë, 'n n yi’ɛɛ yɩ 
bhlɩbhlɩwɛlɩɩ 'nʋ, yɩ lɛ naa: «-Ɔ glɩɛ 
-mä 'nglɩmöklikpëa 'möö, ɔ -nyɛ 
'bhlawadɩgbaa 'sɔ, 'mö wa nɩ bhlɩnɩ 
'mö, 'mö wa nɩ 'zʋ -lɛ. 'Wa nglɩɩ, 'mö
wa nɩ 'ghlimanɩ, 
'mö 'mötɛɛnɔ 
'wuë nɩ 
'bhöönɩ 'mö
'kwädlɩkwädlɩnɩ 
'yize.»



Lagɔglɔɔ, -wʋ glɩnɩɛ Zeluzalɛɛmölelea, 'n n yuä 'ylɩmö, 
wʋ 'bhöönɩ -mä zlɩ 'mö Lagɔ yɔwʋ. 'N wʋ yiɛ wʋnyɩ 'wlu 
gïganɩ 'tɩɩ, ɛ 'kä -bhɩɛ ghlɩmönglɔɔ yɛ ɔnyɩ bɔlɔ ɔ 'luwli a 
za. 'N n yiɛ wɛlɩ 'kädɩ 'nʋ. Yɩ 'bhöönɩ -mä 'nglɩmöklikpëa 
'mö, yɩ lɛ naa: «-Sɩkaa a dɔ'wʋ, Lagɔ, 'ɔ glɩdaa, -mä 
nɩkpa jijo’wʋ 
ma-a. Ɔ -nyʋä 
'sɔ, dɛ -bhʋlʋ wa 
'käa'aa glɩ, 'n wa 
'käa'aa ɔ -nʋä glɩnɩ. 
Ɔ'bhë, -ɔ -nyʋä 'sɔ, 
'n wa 'käa'aa ‘wʋ 
-wʋnɩ, 'n ɔ 'kää wa 
Lagɔ glɩnɩ.»



N Lagɔzuzukwëa -yiiɛ 'nyudɔlʋ 'kɔdʋ 'ylimö tulanɩ. Wʋ 
nyuu, 'yli flanu 'mö 'nglɩkäkpiyii wa laa klisɩtaalɩ a saa, 
mʋʋ nyɛɛ -tiamö a -bhölɩbhölɛɛ. Lagɔ -nyɛ 
'Bhlawadɩgbaa 'sɔ, 'wa 'nglɩmöklikpëa 'mö -mä wʋ wlʋä
'n wʋ gbisonɩɛ -lɛ -glɔjijo'wʋ a 'yio 'kɔdʋʋ 'klʋ. 'Nyudɔlʋʋ 
a swɩɩ 'sɔɔ jijo'wʋ, -lɛ -bhölɩbhölɛɛ a -suu -glʋä.



-Glɔ 'la 'nɩɛ 'ylʋväla -nyɛ 'cʋ 'sɔ a 'wʋ -ngälagbʋ 
-gömö -kä. Ɛ'ɛ -bhö nyɩasɛ, -maa Lagɔ 'a 'ghïlinɔɔ mʋʋ 
nglaa -mä 'wʋ. 'Bhlawadɩgbaa ma-a glɩnɩɛ -mä a 'napɛ.



-Maa -mä wʋ 'mö, 
fɩplɛlu -bhlʋ a'bhë 'naa 
'kä -mä plɛ. Nɩkpaa -wa 
nʋä -nyɛnɩ'wʋbhölii, 
yiowaa, wa gla'mö a 
nɩkpɛ -bhlʋ a'bhë 'naa 
'kä -mä plɛ. -Maa 
nɩkpaa -wanyɩɩ 'nglɩ 
'cɛlɩɛ -mä 
'bhlawadɩgbaa 'a -tiamö
a -bhölɩbhölɛɛ a 'bɔgʋʋ 
'möö, wa 'yize, mʋa 
'kää -mä plɛ.



«Ɔ yi 'wa mɩɔɔ 'wuë sɩɔ. 'Kwie 'naa 'kä -mä -wʋ zaa, 
'lɩgbʋ 'naa 'kä -mä -wʋ, dlɩyliyile ‘naa 'kä -mä -wʋ, 
-gbapögbapɛ 'naa 'kä -mä -wʋ. 
Ɛ'ɛ -bhö nyɩasɛ, -maa tɛkäpɩ 
yɛ sɛ ylɛ 'lɩlɩlɩ.»



-Mä -glɔ 'la 'mö, -lu -bhlʋ a'bhë -wʋ -bhätlɩnɩɛ, 
wʋ'ʋä -mä -wʋ. Lagɔ -nyɛ 'Bhlawadɩgbaa 'sɔ, -mä -glɔ 
'la 'mö, -mä 'wa 'nglɩmöklikpëa 'kää -wʋ. 'Ɔ 
'yliwʋwaa, -mä wa 'kɔɔ bʋbɔnɩ. 
Wa yi Lagɔ 'a klʋʋ 
'ylɩmö, 'ɔ nglɩɩ yuë
'klʋtɩkpa 'mö cɛlɩ. 



'N n yi'ɛɛ 'kuduwaa 'ylɩmö, 'yuë oo, 'kädɩ oo, wa 
'nɩgbö -lɛ 'nglɩmöklikpë 'kädaa a 'yila 'klʋ. 'N wa yiɛ 
'bɔgwɩ 'klʋ kälɩ. 'N wa yi'ɛɛ 'bɔgʋ -mumuu 'klʋ kälɩ. -Mä 
wʋ 'mö, -wa yɛɛ -tiamö a -bhölɩbhölɛ ghlɩ 'a nglɩɩ, mɩɩ 
'cɛlɩɛ -mä. 'N Lagɔ yiɛ 'kuduwaa -zijli tu. 
'Wa nʋnʋlii 'mö ɔ yɩlɩɛ 'klʋ. Nʋnʋli 
'la, -mä yɩ cɛlɩɛ 'bɔgwɩɩ 'mö. 
Nɩkpɛ oo nɩkpɛɛ, 
-ɔnyɩɩ nglɩɩ 'nɩɛ -mä 
-tiamö a -bhölɩbhölɛ 
a 'bɔgʋʋ 'mö cɛlɩɩ, 'n 
wa yoo -mä 'pämö. 



'Wugɔmʋʋ 'Wlɩlɩ -nyɛ nglɔɔ -ɔ glɩnɩɛ Zezwii a -nʋa 
a -zɩkpa 'sɔ, sɛ'ɛ wa nʋä nɩɩ: «Yi!» -Ɔ -kä wɛlɩ 'la 'nʋʋ, ɔ 

nɩ nʋmö nɩɩ: «Yi!» -Mɔ 'nyutʋ -kä 'lɩbhää, ɔ nɩ 
yi. -Ɔ -kä -bhölɩbhölɛɛ a nyuu 'yɩbhää, ɔ yu 'fʋ ghlɩ.

Maa sɛɛ 'bhlɩbhëa 'wuë -glɛɛ Lagɔ dlɩ 
'wʋ tenyii a za, nza ɔ 'wlʋä 'ɔ yuu 
-bhʋlʋ -kpɔ 'mö, nzɩɩ nɩkpɛ a -mɔɔ 

-kɔɔ dlɩ 'tɛɛnɩɩ, ɔ tɩa 'yli bhɩɛ, 
-maa 'pɩwʋ mää 'naa 'kää

'ylɩ bhɩɛɛ, ɔ 'kä 
-mä ghlɩ. 



Ghlɔɔmö a -nʋa 3:23 Miɛ nɩɩ, nɩkpaa 'wuë, 
'nyinyloli wa nʋä. Zaa, Lagɔ 'a 'ghïlinɔɔ, 

wa 'naa 'kʋa'a 'ylɩmö. 

Ghlɔɔmö a -nʋa 6:23 Sɛ'ɛ n gbää nɩɩ, nɩkpɛ -kä
'nyinyloli a libho -kää, 'ɔ 'pɛnaa ɔ ghlɩɛ, ma-a nɩɩ 'yli 

ɔ 'kää bhɩɛ 'lɩlɩlɩ. -Maa Lagɔ 'a 'fʋ a 'nyɛnyɛlu ɔ 
nyɛɛ nɩkpaa -Alowli Zezwii Kliisɩ a 'nglɩ 'möö, 

mʋʋ glɩnɩɛ 'pɩwʋ mää 'naa 'kää 'yli bhɩɛ.



Ebleewaa 9:27 Sɛɛ nɩkpa 'wuë 'kunɩɛ 
'wʋ -bhlʋ -kpöö, -wa -kä 'ku 'wëë, 'n Lagɔ 

'a -zijle 'kädaa -kʋnuëë, Efɛɛzɩ a -nʋa 2:8,9 Sɛ'ɛ n 
gbää nɩɩ, Lagɔ, 'ɔ dlɩzɛmönanɔɔ a 'yize a za, nza ɔ 

'nyanyɩɛ 'ɔ 'pʋpʋɛ, 'a sɛ a 'tɛɛnɔɔ dlɩ a za. -Lɛ a 
'pʋpʋɛ 'la, anyɩgäsɛ abhʋa 'nɩɛ 'nglɩ -kä ɔ 'kanyɛ 

'nyɛ, -maa 'fʋ a 'nyɛnyɛluä 'n ɔ yeanyuä 'nyɛ. 
Ɛ'ɛ -bhö nɩkpɛ a nʋnʋlii a za. Zaa, -bɛ 'nɩɛ 

bhɛnɩ ɔ 'kɛ 'mö tɛkpɔnɩ. 

Ghlɔɔmö a -nʋa 10:9,10 Zaa, -n -kɩɩ nɩkpabhë a 
'yila 'klʋ ngli -sɛ nɩɩ, -Alowli, mɔɔ glɩnɩɛ 

Zezwii, -n -kɩɩ'ɛ -tiamö dlɩ 'wʋ -kä nɩɩ, Lagɔ gäla 
Zezwii 'n ɔ yoo glu -sɛɛ, -n yi Lagɔ 'a 'pʋpʋɛ ghlɩ.



Ɛ'ɛ -bhö nyɩasɛ, -maa nɩkpɛ a -mɔɔ 'tɛɛnɩɛ Zezwii 
dlɩ cuu, -mä 'ɔ dlɩɩ 'wuë zɛmöö, mɔɔ zlɔnɩɛ 'mö

Lagɔ a 'yila 'klʋ a dɔ'wʋ. -Mɔ sɩ'ɛɛ nɩkpabhë
a 'yila 'klʋ ngli nɩɩ, Zezwii mɔɔ glɩnɩɛ 

-Alowlii, mɔɔ 'kää 'pʋ. 

Zaa 3:16,17 -Maa sɛɛ 'bhlɩbhëa 'wuë -glɛɛ Lagɔ 
dlɩ 'wʋ tenyii a za, nza ɔ 'wlʋä 'ɔ yuu -bhʋlʋ -kpɔ 

'mö, nzɩɩ nɩkpɛ a -mɔɔ -kɔɔ dlɩ 'tɛɛnɩɩ, ɔ tɩa 'yli 
bhɩɛ, -maa 'pɩwʋ mää 'naa 'kää 'ylɩ bhɩɛɛ, 

ɔ 'kä -mä ghlɩ. Lagɔ tiee ɔ yowli mä'ä dʋdʋ 'wʋʋ, 
ɔ 'kä 'bhlɩbhëa 'wa 'nyinylolii a 'pɛna 'nyɛ a za, nza 
ɔ 'nɔɔ tie, -maa ɔ yowli 'kʋä puë a za, nza ɔ tioo. 



1 Zaa 5:11-13 Sɛ'ɛ Lagɔ nyɩanyɩɛ 'dɩ nɩɩ, ɔ'bhë mɔɔ 
kää 'nglɩ, a-a yiɛ zɩkpaa -a 'naa 'kää 'yli bhɩɛ ghlɩ. 

Zɩkpa 'la, 'ɔ Yuu 'mö a 'bhöönɩɛ 'mö. 
Nza n gbää nɩɩ: -Ɔ -kä 'ɔ Yuu 'wʋ -kä, ɔ yɛ -tiamö

a -bhölɩbhölɛ ghlɩ. -Maa -ɔ 'nɩ 'ɔ Yuu 'wʋ -kä, ɔ 'nɛɛ 
ghlɩ. Nyɩasɛ n 'nanyɩɛ -sɩbhä 'wʋ 'cɛlɩ, -maa 
abhʋaa 'tɛɛnɩɛ Lagɔ 'a Yuu Zezwii dlɩɩ, a 'kä

sɛ -yi nɩɩ, zɩkpaa -a 'naa 'kää 'yli bhɩɛ, 
a ka ghlɩ, nza n cɛlanyɩɛ 'wʋ.



Zaa 14; 2 Kolɛɛtɩ a -nʋa 5; 
'Ylimötulanɩlii 4, 21, 22

